हिंदी के टी.वी. चेनलों के समाचारों पर आधारित पाठ्य-पुस्तक
डॉ. गेनादी श्लोम्पेर
तेल-अवीव विश्वविद्यालय (इज़राइल)
1. पाठ्य-पुस्तक की ज़रूरत
15 साल पहले जब मैंने इज़रायल में हिंदी का अध्यापन शुरू किया था, मेरे सामने जो मुख्य लक्ष्य उभर कर आया वह हिंदी की पर्याप्त पाठ्य पुस्तकें तैयार करने का था, ताकि छात्र अपनी मातृ भाषा में हिंदी का अध्ययन कर सकें। उस समय हिब्रू में हिंदी सीखने के लिये कोई भी पुस्तक उपलब्ध नहीं थी। यहां तक कि हमारे देश में मुझे ही हिंदी भाषा का प्रथम अध्यापक होने का सम्मान मिला है। 
     वैसे सब से पहले मैंने उन पुस्तकों का प्रयोग करने की सोची जिनसे मैंने खुद हिंदी सीखी थी। वे दीमशित्स, गोर्यूनोव और उलत्सीफ़ेरोव की लिखी हुई पाठ्य पुस्तकें थीं। वास्तव में ये उच्च कोटि की पुस्तकें थीं। लेकिन इस विचार को मैंने तुरन्त टाल दिया। मुख्य कारण यह था कि वे पुस्तकें सोवियत संघ के काल में लिखी गयी थीं और उनपर कम्यूनिस्ट विचारधारा की छाप पड़ी। पढ़ाई के लिये अधिकतर सामग्री सोवियत संघ के जीवन पर आधारित थी। जैसे ‘व्लादीमीर लेनिन की जीवनी’, ‘महान अक्टूबर क्रांति’, ‘सोवियत संघ का आर्थिक विकास’, ‘रूस की ऋतुएं’ आदि आदि। स्पष्ट है कि ऐसी सामग्री मेरे किसी काम न आ सकती थी। अंग्रेज़ी भाषा में भी जो किताबें उस समय उपलब्ध थीं उनमें भी किसी न किसी कारण से मुझे रस नहीं आया। 
     अंततः मुझे पढ़ने की सामग्री का चयन करने और अध्यापन के तौर तरीके चुनने की पूरी आज़ादी मिली। तब मैंने अपनी अध्यापन-पद्धति और समझ के अनुसार ही स्वयं पाठ्य पुस्तकें लिखने का निर्णय किया। शुरू में कम्प्यूटर पर हिंदी के फ़ॉन्ट नहीं थे। इस लिये मैं सारे टेक्स्ट और अभ्यास हाथ से लिखता था और उनकी अनुलिपियां बनाकर विद्यार्थियों में बांटता था। फिर पिछली सदी के नौवें दशक के अंत में कम्प्यूटर में हिंदी फ़ॉन्टों का प्रयोग शुरू हो गया। इससे मुझे काफ़ी सहायता मिली। धीरे धीरे मैंने दो साल के कोर्स के लिये पुस्तकें लिखीं। तब लगा कि राहत की सांस ले सकता हूं। लेकिन जल्द ही पता चला कि विद्यार्थियों ने दो साल के अनिवार्य कोर्स को पर्याप्त न समझकर एक और साल पढ़ने की मांग की। तब उनके लिये तीसरे साल का कोर्स चलाया गया।
2. तीसरे साल में क्या सीखें?  समाचार-पत्र और रेडियो
     पढ़ाई के दूसरे साल के अंत तक विद्यार्थी हिंदी व्याकरण के सब मुख्य नियमों का अध्ययन समाप्त कर लेते हैं। इस तरह तीसरा साल उनकी सैद्धांतिक जानकारी को व्यवहारिक रूप देने का अच्छा मौका था। लेकिन पहले मैं इस दुविधा में पड़ गया कि कोर्स का विषय क्या बनाया जाए। वैसे विकल्प तो बहुत थे – बोलचाल की भाषा और फ़िल्मों से लेकर गंभीर साहित्यिक रचनाओं तक। विषय चुनना कोई सरल सी बात नहीं लगा। हर एक विषय के अपने अपने गुण और अवगुण होते हैं। 
     पहले मैंने सोचा कि शायद विद्यार्थियों को समृद्ध हिंदी साहित्य की रचनाएं प्रस्तुत की जाएं जिनकी कोई कमी नहीं है। चयन के लिये विधियों की विविधता भी और विख्यात लेखकों की बड़ी संख्या उपलब्ध है। उपन्यास, कहानियां, नाटक, कविताएं - ये सब स्वाभाविक तौर पर आगे की पढ़ाई का सब से अच्छा विषय लग रहे थे। साहित्य ही हिंदी भाषा में अभिव्यक्ति के सब से अच्छे गुणों का प्रदर्शन करता है, जैसे परिशुद्धता, अलंकारयोजना तथा बारीक से बारीक भावनाएं व्यक्त करने की क्षमता। लेकिन जिन विद्यार्थियों ने अभी अभी आधारभूत स्तर पर भाषा सीखी, उनके लिये भाषा की समृद्धता गुण नहीं, अवगुण बन सकती है। शब्दों के इस समुद्र में वे डूब जाएंगे। एक छोटी सी कहानी पढ़ने में उन्हें बहुत समय लग सकता है। हर दूसरा शब्द उन्हें शब्दकोश में खोजना पड़ेगा। और हर एक शब्द के कई अर्थ होते हैं। ऐसा काम उबानेवाला होगा। मेरे विचार में भाषा की पढ़ाई में रुचि बनाए रखना अत्यंत आवश्यक है। छात्रों को दैनिक विकास का अनुभव होना चाहिये। इस लिये मैंने साहित्य का विषय स्थगित करके दूसरे विषयों की तरफ़ रुख़ किया।
     तब मैंने प्रयोग के तौर पर हिंदी समाचार-पत्रों की भाषा चुनी। भाषा सीखने के स्रोत के रूप में समाचार पत्रों की कुछ विशेष खूबियां हैं। एक तरफ़ तो यह आधुनिक भाषा है, जो आज की घटनाओं की चर्चा करती है। जिसके माध्यम से छात्रों को आज के भारत के बारे में ऐसी जानकारी प्राप्त होती है जिसे वे किसी भी और पाठ में प्राप्त नहीं कर पाते। इस तरह हिंदी की क्लासें अधिक आकर्शक बन जाती हैं। दूसरी तरफ़ समाचार-पत्रों की शब्दावली साहित्य के विपरीत बहुत ही सीमित है। और यदि कोई एक विषय, जैसे चुनाव, सामाजिक आंदोलन, आतंकवाद, अंतर्राष्ट्रीय संबंध या खेल-कूद आदि चुना जाए, और लगातार किसी एक विषय पर आलेख पढ़े जाएं, तो थोड़े ही दिनों में विद्यार्थी आवश्यक शब्द-भंडार एकत्र करके ऐसे आलेख स्वयं, शब्दकोश की सहायता के बिना भी पढ़ने के सक्षम होंगे। समाचार-पत्रों का यह कोर्स काफ़ी सफल रहा। 
     लेकिन जब ईंटर्नेट पर दैनिक रेडियो समाचारों का प्रसारण शुरू हुआ, तो मैंने सोचा कि क्यों न मैं अपना तीसरे साल का कोर्स रेडियो समाचारों पर आधारित करूं? शब्दावली की दृष्टि से रेडियो और आख़्बार में बड़ी सामानता है। लेकिन शैली की दृष्टि से रेडियो के समाचार कहीं ज़्यादा लाभदायक हैं। रेडियो पर बोले जानेवाले वाक्य संक्षिप्त हैं, क्योंकि उनका लक्ष्य है कम से कम शब्दों में अधिक से अधिक जानकारी देना। संक्षिप्त  का मतलब है, समझने के लिये अधिक सरल। इस तरह मैंने मितभाषी भाषा को प्राथमिकता दी। रेडियो समाचारों में एक और लाभ है – विद्यार्थी हिंदी सुनकर समझने का तथा सही उच्चारण का भी अभ्यास लेते हैं। जोकि कम महत्वपूर्ण नहीं है। तब मैंने एक सत्र के लिये प्रयोगवश हिंदी रेडियो का कोर्स चलाया। वह भी सफल रहा। मुश्किल बस यह थी कि सुनकर समाचार समझने के लिये काफ़ी समय से अभ्यास करने पड़े। इस तरह समय के अभाव के कारण समाचारों के विषय भी ज्यादा सीमित रहे। यदि समाचार-पत्र के समांतर रेडियो के समाचार पढ़ाना संभव होता, तो पाठों के परिणाम कहीं ज़्यादा प्रभावशाली होते। 
3. नये स्रोत की तलाश में। टेलीविजन।
प्रौद्योगिकी के विकास और इंटर्नेट पर टी.वी. चेनलों के विस्तार ने मेरे एक और विचार को संभव बना दिया। संचार के विभिन्न माध्यमों की अपनी अपनी शैली ज़रूर है। उनकी शब्दावली यद्यपि पूरी तरह एक जैसी नहीं है, पर बड़ी हद तक मिलती जुलती है, क्योंकि उन सब का एक ही लक्ष्य होता है – जनता तक आज के समाचार पहुंचाना। 
     मेरे विचार में पढ़ाई की सामग्री का चयन उन दो सिद्धांतों पर आधारित होना चाहिये कि टेक्स्ट रोचक हों और समझने के लिये कठिन न हों। यदि इस दृष्टि से टी.वी. समाचारों को देखा जाए, तो पता चलेगा कि वे इन सिद्धांतों पर पूरे उतरते हैं। यहां तक कि जनसंचार के दूसरे माध्यमों की तुलना में टी.वी. के कुछ विशेष लाभ हैं। 
     टी.वी समाचारों को एकत्र करने के प्राथमिक चरण पर मैं आधा आधा घंटे के देश-विदेश के समाचार रीकॉर्ड कर लेता था। बाद में उन्हें काट काट के भिन्न भिन्न विषयों के अनुसार छांट लेता था। शुरू में वे केवल ज़ी टी.वी. के समाचार थे। बाद में इंटर्नेट में प्रसारित होनेवाले एन.डी.टी.वी, ईंडिया टी.वी. तथा राजास्थान पत्रिका के समाचार भी जुड़ गये। यह बात उल्लेखनीय है कि समाचारों के प्रसंगों की विविधता असीम है। दो साल के अंदर मैंने जिन समाचारों के संग्रह बनाए हैं, उनमें कुछ प्रसंग निम्नलिखित हैं –
     कृषि, सेना, कला, बोलीवूड, दर्शनीय स्थान, अप्राध, प्राकृतिक आपद, अर्थ व्यवस्था, शिक्षा, चुनाव, पर्व, खाना, उद्योग, अंतर्राष्ट्रीय संबंध, साहित्य, चिकित्सा, प्रकृति, राजनैतिक दल, प्रसिद्ध मनुष्य, धर्म, विज्ञान, सामाजिक समस्याएं, खेल-कूद, आतंकवाद, पर्यटन, व्यापार, यातायात के साधन, मौसम, महिलाओं की स्थिति आदि आदि।
     हर विषय पर मेरे पास दरजनों समाचार इकट्ठे हुए हैं। स्पष्ट है कि इन सबको एकसाथ पढ़ाया नहीं जा सकता, वरना छात्रों को एक साल के दौरान सुबह से शाम बैठकर समाचार सुनना पड़ता। इस लिये मैंने विद्यार्थियों के रुझानों और रुचियों को ध्यान में रखकर दो ही महत्वपूर्ण प्रसंगों का चयन किया। एक ‘हिंदू धर्म’ और दूसरा ‘सामाजिक समस्याएं’। एक प्रसंग नित्य का है, तो दूसरा सामयिक। हिंदू धर्म पहले सत्र में पढ़ाया जाता है, तो सामाजिक समस्याएं दूसरे सत्र में। 
     पढ़ने की सामग्री तैयार करने के दूसरे चरण में मैंने इकट्ठे हुए समाचारों को कठिनाई के दर्जे के अनुसार विभाजित किया। कठिनाई कहने से मेरा अर्थ है नये शब्दों की संख्या, बात करने की गति और मानक हिंदी का प्रयोग। बहुत कठिन समाचारों को मैंने ठुकरा दिया। 
     अगले चरण में मैंने चुने हुए समाचारों का पूरा टेक्स्ट लिख डाला, तथा हर टेक्स्ट के लिये प्रश्न, शब्दावली और हिब्रू से हिंदी में अनुवाद करने के अभ्यास जोड़े हैं। 
     अंतिम चरण मैं मैंने ऐसे समाचार चुने जिन्हें अभ्यास के तौर पर विद्यार्थियों को मेरी सहायता के बिना सुनना और अनुवाद करना होगा। ये समाचार छात्रों को पढ़ाई शुरू होने के दो सप्ताह बाद प्रस्तुत किये जाते हैं। शुरू शुरू में वे केवल ऐसे समाचार देखते-सुनते हैं जिनके लिये पूरा टेक्स्ट और शब्दावली उपलब्ध है। बाद में स्वतंत्र काम के लिये जो अभ्यास दिये जाते हैं वे पूर्ण समाचार नहीं हैं, अपितु अलग अलग वाक्य हैं, जिन्हें मैंने विभिन्न सामाचारों से काट काट कर तीन समूहों के रूप में एकत्र किया। इस तरह विद्यार्थी धीरे धीरे सुनकर बातें समझना सीखते हैं। और दो सप्ताह बाद मैं उन्हें अभ्यास के लिये पूर्ण समाचार देता हूं। इस तरह एक महीने भर के अंदर उनमें समाचार सुनने-समझने की क्षमता बढ़ जाती है। तब से उनका शब्द-भंडार बढ़ाने की बात ही शेष रह जाती है। 
     हिंदू धर्म पर आधारित पाठ्य पुस्तक 5 अध्यायों में बंटा हुआ है – 1.मंदिर, 2.तीर्थ यात्राएं, 3.पर्व, 4. हिंदू धर्म और आधुनिक समाज, 5.संत महात्मा। हर एक अध्याय के साथ स्वतंत्र काम के लिये छः-सात अतिरिक्त समाचार प्रस्तुत किये जाते हैं।
     तीन महीने के सत्र के अंत में छात्र हिंदू धर्म से संबंधित कोई भी समाचार समझ सकने की स्थिति में होते हैं।
     दूसरे सत्र में छात्रों को पढ़ने के लिये जो विषय ‘सामाजिक समस्याएं’ पेश किया जाता है, वह भी इन्हीं सिद्धांतों पर आधारित है।
4.समाचारों का विशेष व्याकरण
टी.वी. चेनलों के समाचारों की भाषा की कुछ व्याकरणिक विशेषताएं हैं, जिन्हें मेरी पाठ्य-पुस्तक का प्रयोग करते समय ध्यान में रखा जाना चाहिये। व्याकरणिक विशेषताओं से मेरा अर्थ उन क्रियापदों से है जिनका समाचारों में बहुधा प्रयोग होता है। इस लिये छात्रों को पहले से इन क्रियापदों का अभ्यास कराके उनका काम कहीं सरल किया जा सकता है। इस संदर्भ में मैंने उप्रोक्त दोनों विषयों के समाचारों का विश्लेषण किया है। तो पता चला है कि काल-भेद के बाद कर्मवाच्य सब से अधिक प्रचलित है। उल्लेखनीय है कि यह केवल टेलीविजन के ही नहीं, रेडियो तथा अख़्बारों के समाचारों की विशेषता है। इसका कारण स्पष्ट है – समाचारों में घटना, अर्थात् कर्म को कर्ता की अपेक्षा प्राथमिकता दी जाती है। ‘हिंदू धर्म’ जैसे विषय से जुड़े समाचारों में घटनाएं ‘सामाजिक समस्याओं’ की तुलना में अपेक्षाकृत कम होती हैं। इसके बावजूद यहां भी कर्मवाच्य सब से प्रचलित है। यहां इसके कुछ उदाहरण प्रस्तुत हैं।
1. सनातन धर्म में त्रिदेव को खास महत्व दिया जाता है।
2. इस बैठक में महिला आरक्षण विधेयक को संसद में पेश किये जाने पर फ़ैसला
लिया जाएगा।
3. कई युवाओं को तबाह होने से बचाया जा सकता है।
4. और आज शाम उसका दहन किया जाएगा।
कर्मवाच्य के बाद दूसरे नंबर पर आवश्यकता-बोधक क्रिया रूप हैं। आवश्यकता व्यक्त करने वाले शब्दों के अतिरिक्त भिन्न भिन्न व्याकरणिक रूप भी प्रचलित हैं, जिनकी विविधता का अनुमान निम्नलिखित उदाहरणों से लगाया जा सकता हैः
5. आज दुनिया को बुद्ध के रास्ते पर चलने की ज़्यादा ज़रूरत है।
6. अब शादी करना ज़रूरी नहीं होगा।
7. इसमें सभी वर्गों का प्रतिनिधित्व होना चाहिये।
8. मंगला को नौकरी छोड़नी पड़ी।
9. होली खेलने को जाना है।
10. साथ ही जनता के प्रतिनिधियों को हर तीन महीने में अपने काम का ब्योरा जनता को देना होगा। 
एक बात उल्लेखनीय है कि समाज से संबंधित समाचारों में आवश्यकता-बोधक रूपों की संख्या धर्म के समाचारों की तुलना में दोगुना अधिक है।
     तीसरा सब से ज़्यादा चालू क्रियापद कृदंत है। कृदंत के जिन रूपों द्वारा काल-भेद की रचना होती है, उनकी चर्चा मैं नहीं करता। मैं कृदंत के उन रूपों की बात कर रहा हूं जिनका प्रयोग विशेषण या क्रिया-विशेषण के रूप में होता हैः
11. चलती गाड़ी में शराब पीनेवालों के ख़िलाफ़ कड़ी कार्रवाई की जाएगी।
12. नौकरी करने के सपने को पूरा कर रही कंपनियों का प्रस्ताव अच्छा लगा।
13. GMR द्वारा बनाया गया यह ऐरपोर्ट अद्भुत है।
14. एक लाख रुपये ख़र्च कर चुके दूल्हे के सारे आरमानों पर पानी फिर चुका था।
15. केंद्र सरकार को उन सारे लक्ष्मण-रेखाओं को ध्यान में रखते हुए अपना दृष्टिकोण प्रस्तुत करना चाहिये।
‘धर्म’ के समाचारों में परिस्थिति-बोधक कृदंत विशेषणों का प्रयोग ‘समाज’ के समाचारों की तुलना में पांच गुना ज़्यादा देखा गयाः
16. पहले यह लाल पत्थर का बना हुआ था।
17. पूरा माहौल होली के रंग से रंगा हुआ है।
चौथा सब से अधिक पाया जानेवाला क्रियापद संभावनार्थ है, जो संभावना तथा इच्छा-बोधक हैः
18. वह चाहती है कि संसद में ज़्यादा काम-काज हो।
19. सरकार अदालत में पूरी तैयारी के साथ जाए, ताकि उसे मुंह की न खानी पड़े।
20. इसी लिये जब आप चार धाम यात्रा पर आएं तो अपने साथ लाएं गर्म और ऊनी कपड़े।
21. आप शादी न करें तो भी आप किसी के साथ एक घर में रह सकते हैं।
5. टी.वी भाषा के गुण और अवगुण
टी.वी. की भाषा की विशेषताओं में उसकी विशेष शैली प्रथम है। सुधीश पचौरी अपनी किताब ‘दूरदर्शन – विकास से बाज़ार तक’ में लिखते हैं कि टी.वी. की भाषा ‘एकदम अलग और चित्रों की होती है’ और ‘चित्रों की भाषा सर्वभौमिक होती है’ (1-105)। अर्थात टेलीविजन में हम समाचार पढ़ते नहीं, देखते-सुनते हैं। टी.वी. की भाषा में अर्थ और चित्र का संगम है। और अक्सर ऐसा होता है कि विद्यार्थियों को नया शब्द सुनकर शब्दकोश में उसका अर्थ ढूंढने की आवश्यकता नहीं पड़ती। लिखित टेक्स्ट में ऐसे मौके शायद ही मिलेंगे।
     टी.वी. की भाषा की एक और महत्वपूर्ण विशेषता यह है कि उसका उद्देश्य  जानसाधारण को संबोधित करना है। वह सरल और मितभाषी होनी चाहिये। जैसा कि हरिश चंद्र बर्णवाल अपनी किताब ‘टेलीविजन की भाषा’ में लिखते हैं, ‘यहां हिंदी भाषा की कदर वहीं तक है जिसे लोग आसानी से पचा लें।‘(2-26) बर्णवाल का कहना है कि टी.वी. की भाषा ‘आम लोगों के बेहद करीब है’।(2-24)
     टी.वी. के समाचार समसामयिक हैं और अपनी तरफ़ छात्रों का ध्यान खींच लेते हैं। समाचारों में पत्रकारों के द्वारा पहले से लिखित टीका-टिप्पणी, घटित घटना के स्थान पर से संवाद्दाता का सहज विवरण, और साक्षात्कार देनेवाले आम लोगों की बातें भी सम्मिलित हैं। इस तरह समाचारों में आधुनिक भाषा के विभिन्न पहलुओं का चित्रण होता है। 
     यही नहीं, आज टेलीविजन भाषा का एक ऐसा स्रोत बना है जो स्वयं बोलचाल की भाषा ढालकर उसे आधुनिक रूप प्रदान करने लगा है। पचौरी का कहना है कि ‘फ़िल्मों, टेलीफ़िल्मों, सीरियलों की भाषा एक नयी जनभाषा बनकर उभरी है।‘(1-108) मेरे विचार में फ़िल्में ही नहीं, अपितु समाचार, व्याख्या और सामाजिक बहस के कार्यक्रम भी आम लोगों की भाषा को प्रभावित करते हैं। इस लिये टेलीविजन पर गूंजनेवाली हिंदी, पाठ्य-पुस्तकों के लिये एक मूल्यवान स्रोत का काम दे सकती है। 
     साथ ही साथ पाठ्य-पुस्तक के लिये सामग्री का चयन करते समय बड़ी सावधानी बरतनी चाहिये। बात यह है कि टी.वी. की भाषा में कुछ ऐसे कारक हैं जो उसके सकारात्मक पहलुओं को बेकार बना सकते हैं। अक्सर ऐसा होता है कि टी.वी. में कार्यरत पत्रकार, संवाददाता, संपादक और वाचक कुछ ऐसी हिंदी बोलते हैं जिसकी नकल तो क्या, उससे दूर रहना बेहतर है। कभी कभी रोचक समाचारों से इंकार करना पड़ता है सिर्फ़ इस लिये कि उनकी भाषा भ्रष्ट और विकलांग है। 
     भाषा की कोटि को लेकर प्रमुख समस्याएं ये हैं।
1. भाषण-शैली। बात करने का अस्पष्ट तरीका। बोलनेवालों का कमाल होना चाहिये।
2. बात करने की तेज़ गति। जिन लोगों के लिये हिंदी मातृ भाषा है, वे जल्दी बात करनेवाले वाचकों की बातें समझ पाएंगे ही। लेकिन हिंदी का अध्ययन आरंभ करनेवाले छात्रों के लिये ऐसी बातें अलंघ्य बाधा बन जाती हैं। दस-पंद्रह सेकंड की बातें छात्रों को एक बहुत लंबा शब्द लगती हैं। 
3. बहुत से संपादक समाचार लिखते समय वाक्य के संक्षिप्त होने के सिद्धांत के पाबंद नहीं रहते। विदेशी छात्रों की तो न पूछिये, हिंदी भाषियों के लिये भी लंबे वाक्य परेशानी का कारण बनते हैं। पचौरी लिखते हैं कि ‘लंबे वाक्य को सुनते हुए श्रोता कर्ता और कर्म को भूलता जाता है। ध्यान से सुनने के लिये दिमाग पर अतिरिक्त ज़ोर देना पड़ता है।‘(1-113)
4. अक्सर बिगड़ी हुई शैली का कारण यह होता है कि अधिक्तर समाचार हिंदी में नहीं लिखे जाते हैं, अंग्रेज़ी से अनुवाद किये जाते हैं। और यह बात भारत में भी कड़ी आलोचना का निशाना बना हुआ है। पचौरी लिखते हैं कि ‘दूरदर्शन के समाचारों की भाषा हिंदी में अनूदित अंग्रेज़ी होती है’ (1-112) और यह भाषा भ्रष्ट होती है।
     मैं काफ़ी बर्सों से ज़ी टी.वी. के कार्यक्रम देखता आया हूं। यह सच है कि कई साल पहले ज़ी टी.वी. के समाचारों की शैली ही नहीं, शब्दावली भी अंग्रेज़ी की थी। तब अंग्रेज़ी का प्रकोप इस मात्रा में बढ़ गया था कि लगता था कि कारक चिह्न को छोड़कर वाक्यों में हिंदी का नामो-निशान तक नहीं रहा। हां यह तो मानना पड़ेगा कि आजकल हालत सुधर गयी है। लगता है ज़ी टी.वी.वाले आलोचना पर ध्यान देते हैं। फिर भी मेरे विचार में एन.डी.टी.वी., या इंडिया टी.वी. जैसे चैनलों की हिंदी ज़ी टी.वी. से कहीं अच्छी है।
5. विभिन्न चेनलों के शब्द-भंडार में भी बड़ा अंतर है। आज तक समानार्थ शब्दों की संख्या असीमित है। ‘राजस्थान पत्रिका’ का चेनल शुद्ध हिंदी बोलता है और प्रायः संस्कृत के शब्दों का प्रयोग करता है, जब्कि ज़ी टी.वी. में अरबी-फ़ारसी की शब्दावली प्रचलित है।
     शैली और शब्दों का प्रयोग समाचारों के विषय पर निर्भर करता है। पचौरी लिखते हैं कि ‘उच्च दार्शनिक विचारों को व्यक्त करने के लिये रोज़मर्रा की शब्दावली अ-संक्षिप्त होती है। इस लिये हिंदी ही नहीं, अन्य भारतीय भाषाएं भी संस्कृत की ओर झुकती रही हैं, तथा उर्दू, फ़ारसी और अरबी की ओर झुकती हैं।‘(1-106) मेरा लक्ष्य हिंदी चेनलों की भाषा का वर्गीकरण करना नहीं, बल्कि पाठ्य पुस्तक तैयार करने में सामने आनेवाली कठिनाइयों को दिखाना है।
6. साक्षातकार की भाषा। सड़कों पे लिये जानेवाले साक्षातकार बहुत काम के लगते हैं। इनके माध्यम से बोलचाल की भाषा में स्वाभाविक वार्तालाप दिखाने का अच्छा मौका मिलता है। लेकिन इसमें भी सावधान रहना चाहिये। ऐसे वार्तालाप तभी लाभदायक हो सकते हैं जब साक्षातकृत लोग सुशिक्षित हों और अभिव्यक्ति की क्षमता रखते हों। नहीं तो ऐसे वार्तालाप छात्रों के लिये उलझन का कारण बन सकते हैं। इस लिये साक्षातकार का चयन भी एक संवेदनशील बिंदु है।
टी.वी. के समाचारों से पढ़ाई के लिये सामग्री चुनने में जितनी भी मुश्किलें सामने क्यों न आती हों, भाषा के दूसरे स्रोतों की तुलना में उन समाचारों का एक बड़ा लाभ होता है। उनके माध्यम से मानक साहित्यिक और बोलचाल की भाषा का सहजीवन और हिंदी की आधुनिक परिस्थिति का विस्तृत चित्र दर्शाना संभव हो जाता है।

